
Ayuda

Paul Rico C. de Lara

PANDEMIC

Nahantad ang daigdig sa indak ng pangamba.

May dalit sa hangin na haplit ng kasakitan.

Takip ang ilong at bibig hinahanap

Lunas sa walang kalunasan.

At bigla’y nanigas ang daigdig

Sa saglit ng walang galaw-galaw.

Nasa bangin ng hingal at hingalo ang sangkatauhan.

May gunaw sa tarangkahang nagbubukas

Na gumagayak sa isang bihis-paglaho.

PANAHON NG QUARANTINE

Naghihilik ang munisipyo.

Tulog-mantika sa kanilang mga silid.

Bingi sa kalam ng sikmura o

Kalampag ng taumbayan.

Bali-balita, may pinipili sa pamamahagi.

Si Mayor, kapag hindi kapartido o kaalyado:

Bahala kayo sa buhay n’yo!

Pati kanyang mga galamay

May diskarteng makasarili,

Kanya-kanyang suksok sa bulsa,

Mula kapitan hanggang barangay-tanod

Namumuyayi sa kanilang kaparaanan.

Huwag sana silang magpalit-anyo

Kung masinagan ng bulawan na buwan

At baka malimot na sila’y minsang tao

Na may kaluluwa at puso

At kami’y aswangin na maliliit

At iligaw sa dawag ng kagubatan

At hindi na muli pang matagpuan.

AYUDA

Sabi ng DOLE, may tulong pinansiyal,

Lumipas na ang buwan, basag na ang alkansiya,

Wala nang masaing, wala nang mapitas

Sa bakod-bakuran kahit kamoteng-talbos

O kangkong na nilumot.

Sabi sa balita, pipiliin ng ahensiya

Ang dudulutan ng asiste nitong DSWD

Yaong mahirap sa dilang mahirap,

Hindi kasali silang may garahe at flat TV.

Sa barangay hall, isang pila na may agwat

Sa bawat isa ang hinandugan ng isang supot

Na bigas at dalawang sardinas.

Babala ni Kapitan, walang relief

Ang walang hawak na ticket.

Marupok na ang buto sa kaltas ng buwis

Kaming nagpawis na kayod-kalabaw,

Ginatasan ng buwayang burgis,

Balat-buto sa panahon ng krisis!


